
Alþingi ályktar að skora í ríkisstjórnina að undirbúa friðun landsvæðis milli
Dettifoss og Ásbyrgis með landkaupum. girðingum og vegagerð. Skal "landsvæði
þetta lagt undir stjórn skógræktarstjóra í því skyni, að það verði framvegis notað
til sumardvalar fyrir innlenda og erlenda ferðamenn.

Greinargerð.

Landsvæðið frá Dettifossi að Ásbyrgi er hér um bil 25 km að lengd. Þar er
náttúrufegurð svo mikil og stórkostleg, að leita má víða mn lönd til að finna jafn-
hrífandi landslag. Mikinn hluta þessarar leiðar, neðan við fossinn, fellur Jökulsá
í djúpum gljúfrum með háum og tígulegum hömrum til beggja hliða. Eru þar
nokkrir fossar, sem mundu vera Iandskunnir, ef þeir væru ekki í nábýli við Detti-
foss, sem er konungur allra fossa í álfunni. Nokkuð neðan við Dettifoss eru Hólma-
tungur. Þar eru undurfagrar skógi vaxnar hlíðar. Tærir fjallalækir hrynja langa
leið, hvítfyssandi frá brekkubrún. gegnum skóglandið niður í Jökulsá. Nokkru
neðar er Svínadalur. Umhverfið minnir á Ásbyrgi. Þar hefur gerzt mikið jarðsig,
en hamrasveigarnir eru lægri en hjá Ásbyrgi, Svínadalur hefur verið í eyði um
nokkurra ára skeið, en þar mun siðar rísa ein hin fjölmennasta sumarbyggð hér
á landi. Færi vel á, að ferðamananfélög reistu þar marga en litla sumarskála. þar
sem fjölskyldur og einstaklingar gætu húið i sumarleyfi fyrir sanngjarna leigu.
Nær Asbyrgí eru Hljóðaklettar. rómaðir fyrir fegurð, bæði af náttúrufræðingum
og skáldum.

Landspilda sú, sem hér er um að ræða, mun vera 3--5 km it breidd. Þar eru
landkostir ágætir, en þeir bændur, sem hafa þar búsmala sinn á sumrin, hafa af
svo miklu að taka, að afréttarþörf þeirra þarf ekki að hindra framgang þessa máls.
Mest af þvi landi, sem hér er lagt til að friða, tilheyrir Svínadal, en eigandi þeirrar
jarðar virðist hafa glatazt með fossafélögum fyrri tíma. Ef sannanlegur eigandi
kemur siðar fram, mundi jörðin reynast ódýr til kaups eða eignarnáms. Milli Sv ina-
dals og Ásbyrgis er jörðin Ás. Hún er nú í byggð og óvíst, að eigandinn óski að
selja. Hins vegar er hentugt, að skógræktin hafi heimild til að kaupa Ás, ef jörðin
skyldi verða föl siðar og slík kaup þættu þá æskileg. Ef land allt milli Ásbyrgis
og Dettifoss væri friðað og vaxið fögrum skógi, mætti segja, að enn hefði verið
fjölgað perlum vors prúða lands.

Nauðsynlegt er að ryðja akbraut gegnum þetta væntanlega sumardvalarland.
Mun það reynast bæði auðvelt og ódýrt, líkt og þegar ruddur var sumarvegur
frá Skinnastað uppá Hólsfjöll. Voru þá engar ýtur, en með þeim tækjum mundi
auðvelt að jafna þessa leið. Nú í sumar verður fullgerð brú yfir Jökulsá á Fjöll-
um. Mun þá vaxa ferðamannasiraumur að fossinum vestanverðum. því að þar er
fegurðin mest. Þá mun ferðamönnum að vonum þykja súrt í broti að geta ekki um
leið fengið að sjá Hólmatungur, Svinadal og Hljóðakletta. en það mun fáum ferða-
mönnum auðnast, fyrr en búið er að ryðja sumarleið fyrir bifreiðar af þjóðveg-
inum hjá Ásbyrgi og upp fyrir Dettifoss.


